Наративите во Нашите Истории

Вовед

Да се повикува на историјата на овие простори не е ништо ново. Споменувањето на историските случувања, на раните и неправдите направени во минатото не е само дел од образовните содржини, туку е дел од секојдневието, дел од политичките односи и основа врз основа на која се градат меѓучовечките односи на поединците што припаѓаат на една иста етничка заедница и уште повеќе на поединците што припаѓаат на различни етнички заедници.
Историјата се раскажува, се поврзува со семејните и со личните доживувања и се посочува како извор на поуки и наравоученија кои треба да ги упатат новите генерации во градењето на нивниот живот и односи. Наративот е раскажување, историски базирана приказна во која постои многу силна врска меѓу тој што раскажува и настанот кој се раскажува. Врската е заснована на емоции, припаѓање и зависност и ги одразува корените на сопственото постоење. И, наративот секогаш праќа порака. Пораката на историскиот наратив е нешто што треба да го добијат генерациите што доаѓаат, нешто од што треба да учат и црпат искуства.
Историјата која се раскажува е жива и блиска и прифатлива. Таа не е прост збир од податоци и факти кои се логички поврзани, туку содржи настани, мотиви и акција. Историскиот наратив многу често е и национален наратив – има исклучително значење за тие кои го обликуваат и секогаш е етноцентричен. Тоа е природно и  посакувано. На тој начин се гради самодовербата на секоја индивидуа како дел од припадноста на група што е обединета преку иста култура, јазик, традиција. Токму затоа, нараторите, кои се истовремено и припадници на етничката група за која пишуваат, ја поставуваат сопствената група во центарот на своето размислување и на неа и ја доделуваат централната улога секогаш кога треба да ги прикажат историските настани што се од исклучително значење за идентитетот на сопствената група, односно на сопствениот етнички идентитет.
Националните наративи на македонската и албанската етничка заедница што се запишани во званичните национални историографии на едната и на другата заедница претставуваат составен дел од развојот на етничкиот идентитет на секоја од овие заедници. Овие наративи се развивале и опстојувале паралелно едни со други и во ниту еден момент не станале дел од заеднички, обединет развој. Живеењето на ист простор, споделувањето на слични искуства на сопствениот национален развој и соочувањето со слични проблеми и пречки во овој развој, во ниту еден момент не е поставено како рамнотежа на културните, јазичните и религиозните разлики. Отсуството на активности насочени кон надминување на паралелизмот во опстојувањето на двете етнички заедници,  долго време поттикнувало градење на стереотипи и предрасуди и било искористено како плодна почва за зголемување на недовербата, нетолеранцијата и меѓуетничките тензии.

Корените на случувањата пред и за време на вооружениот конфликт од 2001 година лежат во долгататрадиција на недоверба на етничките Македонци и етничките Албанци. Оваа недоверба во голема мерка потекнува од меѓусебното  непознавање, од непознавањето на историјата и на развојот на „другиот“, како и од потполнто отсуство на споделување на сознанијата за случувањата во минатото кои имале значење за секоја од етничките заедници посебно или за двете заедно.

Припадниците на различните етнички заедници немале можност да ги слушаат наративите на „другиот“. Немале можност да ги дознаат стремежите, стравовите и пораките во наративата на припадниците на другите етнички заедници. Или, доколку и имале можност, нерадо ја користеле заради наметнатата еднонасочност во запознавањето.

Едукативниот материјал „Наративите во нашите истории“ има за цел да им понуди на учениците текстови со историски наративи за настани значајни за заедничкиот идентитет на Македонците и на Албанците. Целта не е да го негира или оспорува било кој од наративите, туку да овозможи припадниците на едниот етникум да се запознаат со наративот на „другиот“, за да може да развијат чувство за почитување кон „другиот“. Запознавањето и почитувањето бараат откривање на тазликите во историскиот развој на етничките заедници, но и изнаоѓање на заеднички елементи. Само на тој начин ќе може да се сруши невидливиот, високо поставен ѕид што постои издигнат меѓу нараторите (и наративите) од еднат и од другата страна.
Наративите содржани во едукативниот материјал се однесуваат на настаните од историјата на етничките Македонци и етничките Албанци што денес ја споделуваат територијата на Република Македонија. Избраните настани имале големо влијание врз нивнот национален развој, врз развојот на етничкиот идентитет на нивните припадници, но истовремено претставуваат и моменти на вкрстување на историите на двете етнички заедници.
